
Talba

MINUTI

Il-Minuti tal-Laqgħa Nru. 33 li saret fl-14 ta’ Marzu 2005, ġew konfermati.

L-Onor. Jason Azzopardi, President tal-Kumitat, ippresieda.

  THE CHAIRMAN (ONOR. JASON AZZOPARDI):   Xtaqt fil-qosor ninforma lill-Kumitat li fil-kapaċita’ tiegħi  ta’ chairman ta’ dan il-Kumitat, il-Ħamis li għadda indirizzajt seminar tal-European Documentation and Resource Centre, l-EDRC, seminar bit-tema tal-Kostituzzjoni għall-Ewropa “Bridging the gap” dwar ir-rwol tan-national parliaments.  Jien għamilt diskors fejn fil-qosor elenkajt il-ħidma ta’ dan il-Kumitat u faħħart l-ispirtu pożittiv ħafna li qed jirrenja f’dan il-Kumitat, apparti li spjegajt x’inhi l-ħidma ta’ skrutinju.  Din ħarġet bħala press release tad-DOI u b’sens ta’ lealta’ lejn il-membri ħassejtni fid-dmir li din niċċirkolaha. Għedt lil Miss Abela tiċċirkolaha mall-Membri biex kulħadd ikun jaf x’għedt fil-pubbliku għan-nom tal-Kumitat. 

Ninforma lill-Kumitat ukoll li pitgħada, l-Erbgħa, ġejt mistieden bħala chairman ta’ dan il-Kumitat mill-Prof. David Attard għan-nom ta’ l-IMLI, International Maritime Law Institute biex nagħmel introductory speech qabel lecture tal-Professur Vaughan Lowe li se jagħti lecture pitgħada.  Dan kien l-avukat tal-Palestinjani fir-ruling ta’ l-International Court of Justice (ICJ) bejn il-Palestinjani u l-Iżrael dwar il-bini tal-ħajt diviżorju.  

Nixtieq nippreżenta wkoll żewġ riżoluzzjonijiet adottati mill-Parlament Ewropew fil-15 u s-16 ta’ Diċembru tas-sena l-oħra, riżoluzzjoni li tittratta s-summit bejn l-Unjoni Ewropea u r-Russja, u riżoluzzjoni dwar iż-Żimbabwe.   

Dokument 109

European Parliament resolution on Zimbabwe (P6_TA-PROV (2004) 0112), adottata mill-Parlament Ewropew fis-16 ta’ Diċembru 2004; u 

Dokument 110

European Parliament resolution on the EU-Russia Summit held in The Hague on 25 November 2004 (P6_TA-PROV (2004) 0099), adottata mill-Parlament Ewropew fil-15 ta’ Diċembru 2004.

Jekk m’hawnx kummenti jew rimarki nista’ ngħaddi għall-item li jmiss.  Hawn kummenti? (Onor. Membri: No) Mela allura nistieden mill-ewwel lil Onor. Michael Gonzi li attenda l-working group tas-CSCM “Conference on Security and Co-operation in the Mediterranean” ġewwa Ġinevra fl-Isvizzera fil-21 ta’ Marzu li għadda.  
Preżentazzjoni mill-Onor. MICHAEL GONZI dwar laqgħa tal-WORKING GROUP TAS-CSCM

  ONOR. MICHAEL GONZI: F’Ateni s-CSCM kienet spiċċat, u saret Parliamentary Assembly of the Mediterranean (PAM).  Hemmhekk ġie diskuss l-istatut u kien hemm problema fuq il-financial budget ta’ dan il-parliamentary assembly of the Mediterranean. F’Ateni stess kien ġie deċiż li jsir working group bejn Malta, Franza, Italja, il-Greċja u pajjiż ieħor bħall-Alġerija jew l-Eġittu li jiltaqa’ f’Ġinevra biex jiddiskuti l-budget tal-2006 ta’ din l-assemblea l-ġdida.  (Interruzzjonijiet).

  THE CHAIRMAN: L-Onor. Vella.

  ONOR. GEORGE VELLA:  Għall-korretezza ħalli ma nħawdux peress li jrid jiġi recorded. Mhux f’Ateni imma f’Nafplion fil-Greċja, għaliex inkella nħawduh mal-Parliamentary Assembly tal-Euro-Med li kienet saret f’Ateni.

  ONOR. MICHAEL GONZI:  Sewwa.  Nikkoreġi lili nnifsi. Fil-fatt f’Ġinevra, ltqajna l-pajjiżi li semmejt, jiġifieri Franza, Italja, Greċja, kien hemm l-Alġerija, u ppreżentajna budget.  Issa rrid ngħid li fuq il-financial budget tal-Parliamentary Assembly għall-2006 kienet Malta biss li ppreżentat budget; u ppreżentaw ukoll l-Inter-parliamentary Union (IPU).  

Ma rridx nagħti ħafna figuri, imma bażikament il-budget tagħna għall-2006 kien jammonta għal bejn wieħed u ieħor 355,000 Swiss francs u l-budget li pprepara l-IPU kien ta’ 280,000 Swiss francs.  Issa d-differenza bejn tagħna u ta’ l-IPU kienet li aħna konna qed nagħmlu punt li rridu s-segretarjat imwaqqaf. S’issa l-parliamentary assembly se tgħaddi minn transitional period li ma nafux kemm se jdum, u se tkun taħt il-patroċinju ta’ l-IPU.  Jiġifieri s-segretarjat tal-IPU għal ċertu perjodu kienet se tieħu ħsieb hi s-set-up tal-parliamentary assembly.  Aħna rridu li dan it-transitional period jiġi speċifikat, u li allura fil-budget jidħol ukoll is-segretarjat ta’ din il-parliamentary assembly.  Ovvjament Malta qed tagħmel minn kollox biex is-segretarjat tal-parliamentary assembly teħodha hi.   
Saru ħafna diskussjonijiet f’Ġinevra.  Kemm Malta, kif ukoll l-IPU ppreżentaw il-budget tagħhom.  Issa l-budget ta’ l-IPU qed jirrifletti s-somma ta’ flus li kienet intefqet meta kien sar it-third CSCM f’Malta, biss aħna konna nafu li fit-third CSCM, Malta kienet ukoll nefqet ċertu flus extra fuq dak il-budget.  Dan ifisser li dak li kien qed issemmi l-IPU ma kienx budget reali, għaliex per eżempju n-nefqa għat-trasport tal-membri tas-segretarjat fit-third CSCM saret mill-gvern Malti.  Dan ma kienx budgeted mis-CSCM, u kien meta aħna ġbarna dawn l-affarijiet kollha li lħaqna dan l-ammont ta’ flus.  Hawn irrid ngħid li l-budget li ppreżentajna kien iddettaljat mhux ħażin.

Xorta ma ntlaħaqx ftehim fuq il-budget.  Fil-fatt f’din l-aħħar laqgħa f’Ġinevra aħna l-Maltin kellna niltaqgħu mas-Sur Anders B. Johnsson – li huwa s-segretarju ġenerali ta’ l-IPU – u nippreżentaw il-papers tagħna u nippruvaw nilħqu kompromess biex at least nifformaw budget għall-2006. 

F’din il-laqgħa ħriġna wkoll b’xi ħaġa wkoll importanti, għaliex fl-aħħar ta’ Ġunju se niltaqgħu f’Napli f’meeting preparatorju għall-ftuħ tal-parliamentary assembly li se ssir fil-Ġordan.  F’din id-diskussjoni ifformajna l-aġenda ta’ dan il-meeting preparatorju u fiha, barra li se niddiskutu r-rules of procedure u l-istatut, se niddiskutu wkoll is-segretarjat. Jiġifieri daħħalna l-kelma “segretarjat” fl-aġenda, allura aħna nistgħu nibdew nippressaw iktar biex Malta tieħu s-segretarjat f’idejha.  Fil-fatt huwa importanti li dan il-Kumitat, kull darba li jiltaqa’ ma’ dawn il-pajjiżi tal-bordura tal-Mediterran, jagħmel speċi ta’ lobbying kemm jista’ jkun dwar il-kandidatura ta’ Malta għal dan is-segretarjat.  Huwa importanti wkoll li għal-laqgħa ta’ Napli nkunu lestejna wkoll brochure pjuttost iddettaljat tal-post tas-segretarjat li aħna għandna ppjanat. 

Bażikament dik kienet il-laqgħa ta’ Ġinevra.  Xtaqna li nilħqu ftehim dwar il-budget imma kien hemm daqsxejn disgwid mis-segretarjat stess u mill-pajjiżi Frankofoni, imma suppost iktar ‘il quddiem għandna niddiskutu biex nippruvaw inġibu one single paper u forsi neħilsu din il-kwestjoni tal-budget.

  THE CHAIRMAN: Grazzi.  Hawn rimarki?  L-Onor. Vella.

  ONOR. GEORGE VELLA: Nixtieq inkun naf jekk sarx xi diskors jew issemmiex informalment jew formalment xi tibdil fl-istand ta’ Spanja. Għar-record, fil-laqgħa ta’ Nafplion fil-Greċja, Spanja skantat lil kulħadd meta qalet li m’għandhiex mandat mill-parlament (Cortes) Spanjol biex taderixxi għall-idea ta’ twaqqif tal-parlament Ewro-Mediterranju fi ħdan l-IPU.  Din kienet ħaġa li skantat lil kulħadd għaliex Spanja kienet minn dejjem fuq quddiem f’din il-ħaġa flimkien ma’ Malta u pajjiżi oħra. 

Din ġabet ir-raġuni li l-Cortes Spanjol qed jgħid li hemm duplikazzjoni ta’ xogħol u ma jistax jara d-differenza bejn parlament fi ħdan l-IPU tal-Mediterran u l-parlament Ewro-Mediterranju. Din għalija hija skuża banali u ma tagħmel ebda sens għax anke’ l-iċken tifel li jibda jistudja dawn l-affarijiet mill-ewwel jinduna bid-differenza.

Kemm il-president li kien qiegħed imexxi s-seduta, kemm Mr. Johnsson u oħrajn urew ċertu sorpriża u qaluli li dawn kienu qegħdin jgħidu hekk biss at this late stage. Ħadd ma jista’ jimmaġina li jkollok parlament Mediterranju, li aħna dejjem konna niġġieldu biex ikun purament mill-pajjiżi ta’ madwar il-Mediterran u ma jkunx hemm pajjiżi oħra, li jkollok nieqsa minnhom, mhux il-Libja, imma Spanja.   Għalhekk qed nistaqsi jekk f’din il-laqgħa informali kienx hemm xi żviluppi, għaliex kulħadd, kemm il-president u kemm is-segretarju ġenerali kien ħeġġeġ lid-delegata li kienet qed tirrappreżenta lil Spanja biex speċi tmur lura u tħeġġeġ lill-parlament għal deċiżjoni mod ieħor. 

  ONOR. MICHAEL GONZI:  F’Ġinevra, ma saret ebda diskussjoni fuq l-atteġġjament ta’ Spanja, biss fil-laqgħa li kellna ta’ l-IPU l-ġimgħa li għaddiet, Mr. Johnsson fir-rapport tiegħu fuq il-parliamentary assembly u fuq is-CSCM semma li Spanja għadha ma tatx risposta lill-IPU. Jiġifieri s’issa għad ma kienx hemm deċiżjonijiet fuq Spanja, u hija ħasra.  Jien ili sena naħdem fuq is-CSCM, u fil-Messiku l-iSpanjoli kienu taw ċertu kontribut.  

  ONOR. GEORGE VELLA:  L-Ispanjoli qatt – u nagħmel enfasi fuq il-kelma “qatt” - ma taw l-iċken indikazzjoni li kellhom xi hesitations jew xi dubji jew inkella xi feelings differenti fuq din il-kwestjoni. Jien meta smajt lill-rappreżentanta ta’ Spanja titkellem hekk fil-laqgħa ta’ Nafplion ħsibt li xrobt wisq inbid f’nofsinhar, għaliex hija xi ħaġa li ssorprendiet lil kulħadd. Jien qed ngħidha wkoll in konnessjoni mal-budget, għaliex bħalma taf, jekk kemm-il-darba Spanja mhux se tieħu parti se jkun hemm reviżjoni tal-budget, tal-kontribuzzjonijiet u ta’ kollox.  Din se tħarbat kollox.

  THE CHAIRMAN: Grazzi ħafna, forsi nistgħu ngħaddu għall-item li jmiss dwar il-laqgħa tal-Political Affairs Committee tal-Kunsill ta' l-Ewropa, laqgħa li attenda għaliha l-Onor. Leo Brincat u li saret f'Warsaw il-Polonja, lejn l-aħħar ta' Frar ta' din is-sena.  
Preżentazzjoni mill-Onor. LEO BRINCAT dwar laqgħa tal-Polical Affairs Committee Tal-KUNSILL TA’ L-EWROPA

  ONOR. LEO BRINCAT: Mr. Chairman, fil-fatt saru żewġ laqgħat konġunti għax fil-fatt l-ewwel sar symposium tal-Kunsill ta' l-Ewropa dwar it-tisħiħ tad-demokrazija fl-Ewropa, imbagħad l-għada ltaqa’ il-kumitat tal-Political Affairs ġewwa Warsaw.  Ir-raġuni għalfejn intgħażlet Warsaw kienet li bħalissa l-presidenza tal-Kunsill ta’ l-Ewropa hija f'idejn il-Polonja. 

Għalkemm ma kienux mistennija li jittieħdu deċiżjonijiet formali fis-symposium għax iktar kienet an airing of views, xorta kien hemm kunsens fost id-delegati preżenti li t-tielet summit tal-Kunsill ta' l-Ewropa li se jsir f'Mejju ta' din is-sena għandu jaqbel li jitwaqqaf body indipendenti li l-għan ewlieni tiegħu jkun li jevalwa l-istat tad-demokrazija fl-istati membri kollha - u nagħmel enfasi fuq il-kelma “kollha” - jippubblika rapporti fuq bażi regolari u jipproponi miżuri korrettivi li għandhom jittieħdu fil-pajjiżi membri tal-Kunsill ta' l-Ewropa.  X'wassal għal dan is-suġġeriment, Mr. Chairman? 

Li wassal għal dan is-suġġeriment kien li fil-fehma ta' ħafna delegati, filwaqt li l-Kunsill ta' l-Ewropa regolarment jippontifika li l-Istati Membri ġodda li għadhom fi żmien tranżitorju dwar kif għandhom iħaddmu d-demokrazija f'pajjiżhom b’ċertu mod, bħal donnu kien qed jinjora xi ftit ċerti abbużi fejn jidħlu d-drittijiet tal-bniedem li qed isiru fl-hekk imsejħa pajjiżi ta’ l-old Europe, jiġifieri l-pajjiżi Ewropej li ilhom membri sħaħ tal-Kunsill ta' l-Ewropa għal diversi snin. Allura biex ikun hemm iktar bilanċ, kien hemm qbil li għandu jitwaqqaf dan it-tip ta’ monitoring body li jħejji rapporti fuq l-Istati Membri kollha, kemm dawk ġodda kif ukoll dawk qodma. Ir-raġuni hija wkoll biex iżommu dawn il-pajjiżi kollha, inkluż pajjiżna, on their toes billi jkun hemm skrutinju permanenti.  

Id-dibattitu mbagħad iffoka dwar jekk fl-Ewropa bħalissa - u meta ngħid l-Ewropa, jiġifieri bħala kontinent in ġenerali - teżistiex kriżi veru ta' demokrazija, jew jekk hemmx daqsxejn sulluzzu minħabba t-transizzjoni li l-Ewropa tinsab għaddejja minnha speċjalment minħabba l-absorption tal-pajjiżi ta' l-Ewropa Ċentrali u l-Ewropa tal-Lvant.  

Hawnhekk nixtieq insemmi li għalkemm ma kienx qed jirrappreżenta l-parliamentary assembly, kien hemm preżenti wkoll il-President Emeritus Dr. Ugo Mifsud Bonnici bħala rappreżentant tal-Venice Commission tal-Kunsill ta' l-Ewropa.  Fil-fatt Dr. Mifsud Bonnici għamel intervent, li fil-fehma tiegħi kien interessanti ħafna, fejn qal li jekk irridu nsaħħu d-demokrazija, minflok nippriedkaw lil ħaddieħor, importanti li qabel xejn inħaddmu d-demokrazija internament fil-partiti politiċi, hu x'inhu l-orjentament tagħhom. 

Il-kelliema varji li ħadu sehem fid-diskussjoni qalu li ma jistax ikun hemm studju komprensiv dwar id-demokrazija jekk ma jkunx hemm focus u attenzjoni biżżejjed dwar mill-inqas seba' issues importanti.  Dawn huma l-partiti politiċi nnifishom - li kienet xi ħaġa ripetuta minn diversi kelliema; is-soċjeta' ċivili - li kulħadd qabel li għandha tingħata rwol iktar wiesgħa u importanti; il-bżonn ta' deċentralizzazzjoni tal-poter - li ħafna jitkellmu dwarha pero’ mhux dejjem jattwawha; il-ħtieġa li jkun hemm demokrazija across borders u t-trasparenza u l-kontabilita' li naħseb jaqbel fuqha kulħadd.  Fil-każ tal-media ssemma l-bżonn li jkun hemm bilanċ bejn il-liberta' tal-media u d-dmirijiet u r-responsabbilitajiet tal-media u fl-aħħarnett anke monitoring tat-tħaddim tas-sistema ġudizzjarja fil-pajjiżi rispettivi.  

L-għada ltaqa' il-Political Affairs Committee u l-punti prinċipali li ġew diskussi kienu dawn li se nsemmi.  L-ewwelnett kien hemm qbil li f'data li tiġi stabbilita iktar tard - li skond informazzjoni li għandi x'aktarx tkun fil-bidu tas-sena d-dieħla - se jkun hemm dibattitu ta' ġurnata sħiħa fil-Kunsill ta’ l-Ewropa dwar l-aspetti kollha tat-totalitarjaniżmu fl-Ewropa fis-snin l-imgħoddija, kemm taħt il-ħakma Komunista kif ukoll fejn kien hemm il-ħakma faxxista.  Jien ġejt inkarigat bħala rapporteur dwar il-bżonn ta' kundanna internazzjonali dwar ir-reġim ta' Franco.  Li nista' ngħid huwa li ħassejtni fid-dmir li nagħmel kuntatti ma' nies li huma speċjalisti dwar dan is-suġġett u għandi pjaċir ngħid li sibt koperazzjoni sħiħa diġa mhux biss bil-fomm imma anke fil-prattika kemm min-naħa tal-Professur Paul Preston, li huwa biografu ta' Franco u anke min-naħa tal-Professoressa Helen Graham li hija awtorita' fuq il-ħruxijiet li saru fi Spanja taħt ir-reġim faxxist ta' Franco.  

Fl-aħħar minuti kien hemm ukoll deċiżjoni li konferenza li kellu jorganizza l-Kunsill ta' l-Ewropa dwar iċ-Chechnya f'Moska tiġi shifted għal Strasbourg minħabba ċerti sensitivitajiet fir-relazzjonijiet mal-Federazzjoni Russa.  Waħda mill-problemi kienet dwar il-lista ta' l-invited guests li kellu jkun hemm. Għalkemm kont preżenti fil-kumitat preparatorju għal din il-konferenza, jiena ma stajtx nattendi għall-konferenza nnifisha għax kont qiegħed iċ-Ċina fuq xogħol ieħor tal-Foreign Affairs Committee.  Mill-informazzjoni li għandi din ir-round-table conference li saret forsi ma kellhiex l-istess effett u impatt daqslikieku nżammet ġewwa Moscow innifisha, imma l-issue se tibqa' under review, u hemm il-ħsieb li jittieħdu inizjattivi oħrajn iktar 'il quddiem li mhux biss jinvolvu l-politiċi imma anke esperti fuq il-kwestjoni taċ-Chechnya, Non-Governmental Organisations (NGOs) u anke nies akkademiċi. 

Il-kumitat ingħata wkoll update dwar paper li qed titħejja dwar linji gwida dwar il-prattiċi li għandhom jiġu osservati fiż-żamma tar-referenda, u fil-fatt il-ġimgħa d-dieħla, meta jiltaqa' l-parliamentary assembly tal-Kunsill ta' l-Ewropa, dan ir-rapport mistenni li jitressaq għall-approvazzjoni. 

Rapport ieħor li mistenni jitressaq għall-approvazzjoni hija paper interessanti ħafna dwar il-bżonn ta' kontroll demokratiku tas-servizzi sigrieti fl-Istati Membri tal-Kunsill ta' l-Ewropa.  Hemm diversi pajjiżi fil-Kunsill ta' l-Ewropa fejn hemm allegati abbużi ta' poter min-naħa ta' dawn is-servizzi tas-sigurta'.  Fl-intervent qasir li għamilt jiena appellajt biex ikun hemm bilanċ bejn il-konsiderazzjonijiet kemm tas-sigurta' kif ukoll tad-drittijiet umani, u sħaqt ukoll dwar il-ħtieġa li jkun hemm skrutinju parlamentari iktar wiesa' ħalli titkabbar il-kontabilita' ta' dawn is-servizzi sigrieti mingħajr ma jiġu mxekkla fil-qadi ta' dmirijiethom. 

Kien hemm ukoll draft outline li ġiet diskussa dwar paper li qed tiġi mħejjija dwar it-twaqqif ta' stability pact fil-Caucasian Region u anke ngħatajna aġġornament dwar rapport dwar l’hekk msejjaħ Iran’s nuclear threat.  L-ewwelnett tajjeb li wieħed jgħid li wara ċerta kritika li qamet fil-laqgħa, ir-rapport inbidillu ismu għax ħassejna li l-frażi “Iran’s nuclear threat” qed tippreġudika l-pożizzjoni ta' l-Iran u qed tpoġġi lil dan il-pajjiż qisu in the dock bħala l-akkużat. Issa l-isem tar-rapport ġie mibdul għall-“issue nukleari li tikkonċerna l-Iran”.  

Fl-intervent li għamilt f’dan id-dibattitu ssuġġerejt żewġ affarijiet. L-ewwelnett ħassejt li kien hemm żbilanċ min-naħa tar-rapporteur li kkonsulta lil kulħadd ħlief l-awtoritajiet Iranjani u ssuġġerejt li għall-benefiċċju tal-bilanċ, kellu jisma' anke l-qanpiena min-naħa Iranjana, tkun konvinċenti kemm tkun. Għalhekk issuġġerejt li l-Council of Europe kellu jorganizza fact-finding visit to Teheran għar-rapporteur innifsu u ssuġġerejt ukoll li jekk ikun hemm attentati għal soluzzjonijiet diplomatiċi, iktar milli jittieħdu unilateralment min-naħa ta' l-Unjoni Ewropea, kien hemm bżonn li nillinkjaw fuq livell diplomatiku mhux biss ma' l-iStati Uniti imma anke mar-Russja, minħabba r-relazzjonijiet speċjali li għandha ma' l-Iran.  

Fl-aħħarnett wara kuntatti li saru ma' diversi key players fil-Lvant Nofsani kien hemm qbil li s-subcommittee tal-Middle East jiltaqa' f'Pariġi f'Marzu li għadda, imma fil-fatt din il-laqgħa ma saritx għax sussegwentement kien hemm qbil li kemm il-president tas-sottokumitat tal-Middle East kif ukoll ir-rapporteur tal-Middle East tal-Kunsill ta' l-Ewropa kellhom imorru fuq fact finding mission ġewwa l-Lvant Nofsani.  Kien hemm qbil ukoll li biex il-laqgħa tagħti iktar frott, minflok issir qabel ma jmorru fil-Middle East għandha ssir wara, ħalli għallinqas ikollna feedback dirett tal-fact finding mission tagħhom fil-Lvant Nofsani.  Grazzi Mr. Chairman.  

  THE CHAIRMAN: Grazzi.  Jekk m'hawnx rimarki jew kummenti, ngħaddi għall-item li jmiss dwar laqgħa tas-CPA li attenda għaliha l-Onor. Mario Galea ġewwa Londra f'Marzu li għadda. Ninforma lill-kumplament tal-membri tal-Kumitat li kellimt lill-Onor. Bartolo forsi nkunu nistgħu ngħidu xi ħaġa wkoll fuq iċ-Ċina.  Ħriġna press release imma once li qegħdin hawn miġburin nistgħu ngħidu xi ħaġa viva voce.  L-Onor. Mario Galea.  

Preżentazzjoni mill-Onor. MARIO GALEA dwar laqgħa ta’ WORKING GROUP FI ĦDAN IS-CPA BRITISH ISLES AND MEDITERRANEAN REGION

  ONOR. MARIO GALEA:  Mr. Chairman, din kienet xi ħaġa interna tas-CPA.  Kif tafu, il-Commonwealth Parliamentary Association - is-CPA - taħdem billi għandha diversi reġjuni.  Hemm ir-reġjun ta' l-Afrika u hemm dak li huwa l-British Isles and Mediterranean Region, u kull reġjun jiltaqa’ darbtejn fis-sena, jiġifieri għal ħabta ta' Ġunju aħna nagħmlu laqgħa tal-British Isles and Mediterranean Region.  Din il-laqgħa ġieli saret Malta, u fiha jattendu l-pajjiżi fil-Mediterran u tar-reġjun tagħna. Nagħmlu wkoll laqgħa ġenerali annwali meta jkun hemm laqgħa plenarja u dik issir għal ħabta ta’ Settembru.

Fl-aħħar laqgħa tal-British Isles and Mediterranean Region, l-Iskoċċiżi kienu għamlu proposta li għandu jkun hemm forma strutturata dwar kif għandha ssir il-laqgħa u allura ssuġġerew li ssir dik li nirreferu għaliha bħala The Scottish Paper.  Dan sar għax donnu kulma qed jiġri huwa li niltaqgħu darbtejn fis-sena, ma tittieħed ebda deċiżjoni u kollox jibqa' kif inhu. Kulħadd jiżvoga u jgħid tiegħu, imma m'hemmx forma strutturata dwar kif għandha ssir il-laqgħa. Għamilna working group ta' tlieta biex nippruvaw nagħmlu struttura ta' kif għandha taħdem laqgħa bħal din tar-reġjun tagħna.  Il-working group ġie chaired minn persuna mill-Parlament Skoċċiż, kien hemm Membru Parlamentari minn Jersey – is-Senatur Jean Amy Le Maistre - u jien minn Malta.  Il-laqgħa ġiet ikkordinata mis-segretarju tas-CPA branch ta' l-Ingilterra.  

Kif tafu, l-unika branch fir-reġjun tagħna li huwa fully fledged bl-istaff tiegħu huwa dak ta' l-Ingilterra.  Dawn m'għandhomx problema ta' finanzi u l-House of Commons jallokaw flus mhux ħażin għas-CPA. Tant hu hekk illi s-CPA branch mhux biss għandha segretarju full-time imma anke għandhom il-headquarters tagħhom fil-House of Commons u barra minn hekk għandhom numru kbir ta' staff.  Jien bqajt impressjonat bl-istaff li s-CPA UK branch għandhom. Naħseb li għandhom staff daqskemm għandna staff fil-Parlament Malti! Jgħidulek ukoll li għandhom problema għax ma jonfqux il-flus kollha li jagħtuhom il-House of Commons kull sena.  Dan juri li l-Gvern Ingliż jagħti importanza kbira lis-CPA branch.  Allura għax dawn għandhom dawn il-faċilitajiet kollha li l-ebda CPA branch ieħor m’għandu fir-reġjun tagħna, is-segretarju tagħhom huwa wkoll is-segretarju tar-reġjun tagħna u ltqajna magħhom għal erba' sigħat sħaħ fil-House of Commons. 

Matul il-laqgħa ppruvaw jagħtu vuċi lil diversi branches fir-reġjun tagħna. Bdew jistaqsu dwar xi rwol għandu jkollhom ir-regional representatives li jkunu eletti fuq il-kumitat eżekuttiv u jekk għandhomx jippruvaw li bejniethom iżuru l-branches kollha tar-region minħabba l-fatt li, per eżempju, hemm regions tagħna li huma żvantaġġjati. Hawnhekk qamet l-issue ta' St. Helena għax dawn għadhom jokorbu biex ikollhom runway.  Jgħidulek li jekk xi ħadd ikollu serious head injury u jkunu jridu jsifruh, iridu joqogħdu jistennew il-vapur dieħel u dan jidħol darba fix-xahar u fil-fatt għadu kif miet tifel minħabba f’hekk.  Kemm hu sewwa li noqogħdu neqirdu fil-laqgħa ġenerali u ngħidu li l-Gvern Ingliż għandu jissapportjahom u jagħmlilhom ir-runway u nieqfu hemm!  Allura mhux aħjar kieku kellna ntellgħu l-kwestjoni permezz ta' riżoluzzjoni fil-laqgħa plenarja tas-CPA?  Jiġifieri kien hemm din it-tip ta' diskursata. 

Issa se jsir draft report ta' dak li tkellimna fuqu u dan se jiġi ppreżentat fil-laqgħa tas-CPA British Isles and Mediterranean region li se ssir f’Jersey f'Ġunju li ġej.   Imbagħad jekk ikun hemm qbil fuqu, jitla' quddiem il-plenarja li se ssir f’Fiji f'Settembru.  Prattikament dik kienet il-ħidma tagħna fuq din il-working paper, li nippruvaw nagħtu struttura aħjar għax ħafna drabi niltaqgħu darbtejn f'sena, dejjem iqumu l-istess issues - u din ta' St. Helena hija waħda minnhom - pero’ b’mod fattwali qatt ma jsir xejn.  Per eżempju, St. Helena jgħidu li għandhom regional representative iżda ħadd mill-Commonwealth ma ndenja ruħu jmur f'pajjiżhom, imqar fuq żjara, ħalli jkun jaf bil-problemi li għandhom.  

Punt li qam u li jinteressa lilna hu li l-unika connection li għandha s-CPA ma' l-Unjoni Ewropea inzerta fir-reġjun tagħna u allura hemm proposta li fuq l-agenda tal-laqgħa ġenerali tar-reġjun tagħna jkun hemm l-item ta' l-Unjoni Ewropea wkoll, biex to a certain extent - forsi qed noħolmu - jekk xi ħadd irid li fl-Unjoni Ewropea tiġi diskussa xi ħaġa, ovvjament juża l-fatt li hemm Malta, Ċipru u l-Ingilterra li huma l-uniċi tliet pajjiżi li huma preżenti kemm fil-Commonwealth kif ukoll fl-Unjoni Ewropea.  Prattikament din hekk kienet, working paper biex ir-reġjun tagħna jipprova jaħdem ftit aħjar u forsi jkun hemm riżultati iktar milli jibqa’ a talking shop kif kien s'issa.  

  THE CHAIRMAN:  Grazzi.  Jekk m'hawnx rimarki jew kummenti, ngħaddi għall-kelliem ieħor, l-Onor. Franco Galea li attenda l-Commonwealth 54th seminar on Parliamentary Practice and Procedure at Westminster, laqgħa li saret f'Londra fil-bidu ta' Marzu.  L-Onor. Franco Galea.

PREŻENTAZZJONI MILL-ONOR. FRANCO GALEA DWAR CPA 54TH SEMINAR ON PARLIAMENTARY PRACTICE AND PROCEDURE AT WESTMINISTER
  ONOR. FRANCO GALEA:  Mr. Chairman, nixtieq nieħu l-opportunita' biex kif qiegħed f’dan il-Kumitat ta’ l-Affarijiet Barranin u Ewropej, nitlob li tittieħed nota u anke jekk hemm bżonn jikteb ittra formali lill-United Nations High Commissioner for Refugees (UNHCR) u jiġbed l-attenzjoni għall-istat pjetuż li jinsabu fih il-kampijiet tar-refuġjati tad-Dharfour li l-UNHCR tmexxi fiċ-Chad.  Din hija l-istess UNHCR li tkun tant pronta biex tikkritika lil Malta għall-mod kif qed tieħu ħsieb l-immigranti illegali.  Huwa veru li riċentement bagħtu l-għaġin u r-ross hawn Malta, pero' naħseb li meta jkun hemm affarijiet bħal dawn jistgħu jgħadduhom lill-UNHCR biex jitimgħu lil dawk in-nies, li jekk ma jkollhomx il-brazzuletta jew l-identity card jew xi identifikazzjoni oħra ma jitimgħuhomx.  

Issa nixtieq nitkellem fuq x'ġara fl-ambitu tal-Commonwealth 54th Parliamentary Seminar.  Dan kien seminar interessanti fejn wieħed seta’ jaqsam il-veduti u l-esperjenza tiegħu ma’ delegati oħra minn pajjiżi u parlamenti diversi fejn kien hemm membri Parlamentari u Speakers ta’ dawn il-pajjiżi fejn jidhirli li konna xi 28 delegat minn 22 pajjiż.  Ħadt pjaċir li ltqajt mas-Sur John Aquilina minn New South Wales li kien Ministru ta' l-Edukazzjoni fl-Awstralja u rrid ngħid li ma kontx nafu qabel ma ltqajt miegħu hemmhekk.  Apparti l-avvenimenti soċjali li kienu kollha organizzati b’mod impekkabbli, l-iżjed ħaġa interessanti kienet meta aħna d-delegati kellna exchange of views u kulħadd għażel tema partikolari u tkellem fuqha.  Kien hemm affarijiet li ma stajniex napplikawhom għal Malta, bħall-proċeduri tal-Parlament Ingliż li ma tistax tikkomparahom ma' kif naħdmu aħna.

Waħda mill-affarijiet li interessatni kienet l-issue tad-droga f'pajjiżi tal-Commonwealth, fejn jidher li hemm problemi mhux żgħar.  Għalkemm għamilt ċerta riċerka fuq droga, kienet l-ewwel darba li smajt li hemm droga li jisimha crystal meth, li apparentement hija agħar mill-ecstasy għax taħdem direttament fuq il-moħħ.  Il-fatt li għadna ma smajniex biha f'sens wiesa' hawn Malta huwa nkwetanti għax jista' ikun li diġa' qed tintuża u mhux qed jittieħdu l-passi f’din id-direzzjoni. 

Tkellimna wkoll fuq l-immigrazzjoni għax din tidher li hija problema mifruxa ma’ kullimkien.  Interessanti li wieħed jgħid li anke fil-pajjiżi ġirien ta’ l-Afrika lanqas huma stess ma jieħdu pjaċir meta jkun hemm tentattiv biex jidħlu immigranti f'pajjiżhom, jiġifieri Afrikani bejniethom stess.  

Irrid ngħid ukoll li f’din il-laqgħa kien hemm madwar tmien nisa minn parlamenti differenti u hemmhekk tara kemm jieħdu x-xogħol tagħhom bis-serjeta' u tara l-kumplikazzjonijiet li jsibu.  Fil-fatt hemm waħda min-Niġerja jsibuha bħala the only standing lady għax meta kien hemm xi ħaġa kontroversjali, hi biss kienet ħadet stand u ppruvat toffri xi ftit tar-reżistenza.  

Meta kont hemmhekk għażilt żewġ temi pero' stajt nitkellem fuq waħda minnhom. Waħda kienet protection for the unborn child li ma stajtx nitkellem fuqha minħabba l-ħin limitat, pero' stajt nitkellem fuq l-immigrazzjoni. Fir-rigward ta' illegal immigrants jew asylum seekers, il-laqgħa kienet chaired minn żewġ MP’s Ingliżi. 

F’din il-laqgħa, fejn kien hemm 28 delegat differenti, jiena bdejt billi semmejt dak li għedt f'dan il-Parlament, jidhirli fit-18 ta' Jannar, fejn kont għedt hekk:  

“The solution to the immigration issue is that ex-colonisers have to take their historical responsibilities towards their former colonies as individual states and within the context of the European Union.”  

Ir-raġuni għalfejn semmejt dan kienet għax jekk se nkomplu induru u nagħqdu fuq din il-kwestjoni ta' l-immigrazzjoni illegali, Sur President, fl-aħħar mill-aħħar nafu li għandna element fejn l-immigranti li qed jiġu hawn Malta jaf ikollhom diffikultajiet kbar, meta fil-fatt Malta kienet hija stess kolonja.  Jekk issir xi tip ta' trattat bejn pajjiżi li kienu ex-colonisers Ewropej, speċjalment within the European Union, trid tinħadem formola biex kull pajjiż jieħu r-rata tiegħu.  Għax immaġina jekk hawn Malta jidħlu 2,000 immigrant u dawn jingħataw refugee status. Dawn se jibqgħu 2,000, plus what goes with that.  
Ħaġa oħra li diġa' semmejt darb'oħra hija meta xi ħadd ikollu problema ma' xi Afrikan - kif għandna aħna hawn Malta – hemm min jipponta subgħajh u jgħid li aħna razzisti.  Meta fil-fatt min qed ipoġġi f'livell iktar baxx lil dan il-bniedem huwa qed jgħajjar lilna stess razzisti.  Nista' ngħid li dan li semmejt jiena ntlaqa' tajjeb mid-delegati li kienu preżenti fuq livell personali.  

Bażikament dak kolli li kelli xi ngħid.  Nirringrazzjak.

  THE CHAIRMAN:  Grazzi, Onor. Galea.

OVERVIEW TAŻ-ŻJARA TAL-KUMITAT DWAR L-AFFARIJIET BARRANIN U EWROPEJ FIĊ-ĊINA

  THE CHAIRMAN:  Qabel ma ngħaddu għall-preżentazzjoni ta’ l-Onor. Joe Debono Grech dwar il-Kunsill ta' l-Ewropa, nissuġġerixxi li l-Onor. Bartolo, l-Onor. Brincat u jiena nagħtu overview qasira taż-żjara tagħna fiċ-Ċina. F’din iż-żjara kien hemm magħna l-Onor. Clyde Puli, li bħalissa qed jippresjedi s-social affairs committee.  

Kienet żjara ta' sitt ijiem impenjattivi ħafna għax kellna laqgħat fi tlett ibliet differenti, fosthom il-kapitali Beijing.  Kienet żjara fejn kellna laqgħat kemm fuq livell politiku kif ukoll fuq livell ekonomiku. Dawn kienu laqgħat intensivi għax tista' tgħid kienu jeħdulna l-ġurnata kollha mid-9.00 a.m sal-5.00 p.m. u anke sas-6.00 p.m. 

Fil-qosor ħafna rrid ngħid li aħna ltqajna mad-Deputy Minister of Foreign Affairs Ċiniż f’Beijing u miegħu ddiskutejna l-qagħda fil-Lvant Nofsani u x-xewqa tagħna li jkun hemm a mutual recognition of academic degrees bejn l-Universita' ta' Malta u ċerti universitajiet Ċiniżi. Ma' karigi muniċipali ġewwa Beijing iltqajna u ddiskutejna t-turiżmu u dwar kif jistgħu jiġu inkoraġġiti iktar Ċiniżi biex jiġu Malta, anke fl-ambitu ta' studju ta' l-Ingliż meta nafu li għandna English language schools tajbin ħafna f'Malta. Irrid ngħid ukoll li saret stedina lill-Kumitat biex f'Settembru li ġej nattendu t-21st century forum on sustainable development li se ssir ġewwa Beijing.  

It-tieni belt li żorna kienet Xi’an, belt fejn kellna inkontru ma' l-awtoritajiet kulturali u qbilna li għandna nippromwovu iktar skambji kulturali bejn Heritage Malta u l-Mużew ta' l-Arkeoloġija ta' Xi’an.  Fuq dan kien hemm qbil fil-prinċipju.  

It-tielet belt kienet Guanzhou, fejn kellna laqgħa interessanti ħafna, tista' tgħid ta’ nofs ta' nhar sħiħ, fl-Economic and Technological Zone fejn hemm industrija hi-tech fejn wħud minn dawn l-industriji anke ħadu l-ISO 14,000.  

Żorna wkoll il-kwartieri tal-kumpannija tal-computers Lenovo li hija l-ikbar waħda fiċ-Ċina, u wara li issa xtrat il-kumpannija ta' l-IBM saret waħda mit-top 500 companies fid-dinja.  

L-Onor. Brincat.

  ONOR. LEO BRINCAT: Fil-qosor ħafna se nsemmi forsi l-iktar ħames punti li laqtuni personalment fiż-żjara. 

Iż-żjara tagħna kkoinċidiet ma' tliet affarijiet, ma' l-anti-Secession Law li għadda l-Gvern Ċiniż li ħalliet impatt negattiv anke fuq l-Unjoni Ewropea, minkejja li lejlet dak il-jum Dr. Javier Solana kien qed jgħid li jaqbel li għandhom jitneħħew is-sanzjonijiet fuq il-bejgħ ta' l-armamenti liċ-Ċina.  

Ikkoinċidiet ukoll maż-żjara li kienet qed tagħmel is-Segretarja ta’ L-iStat Amerikan Condoleezza Rice fiċ-Ċina, fejn għalkemm iċ-Ċiniżi wrew ċerta fermezza u hi uriet ċerta kritika, xorta waħda ħareġ ċar li jixtiequ li jkun hemm relazzjonijiet strateġiċi bejniethom kif għandha l-istess Ċina anke ma' l-Unjoni Ewropea.  

Kien hemm anke ż-żjara tal-prim ministru tan-North Korea li wriet li għad hemm impenn qawwi min-naħa tal-Gvern Ċiniż biex ikompli jilgħab rwol importanti - kif lagħab sal-lum - fis-six-country dialogue li għaddej bħalissa, bil-għan li eventwalment il-Korea ta' Fuq tiġi denuclearised.

Fiż-żjara li għamilna f’Guanzhou fl-economic and technical zone kien hemm żewġ affarijiet li laqtuni.  Waħda kienet dwar il-one-stop shop għax filwaqt li dawn tkellmu fuqha u attwawha, sfortunatament, f’pajjiżna diversi gvernijiet tkellmu ħafna dwar il-one-stop shop imma ma attwawhiex.  Ħaġa oħra kienet l-inċentivi li dawn joffru u li huma ta’ attrazzjoni kbira.  

Laqatni anke l-fatt li filwaqt li sa ftit ilu ċ-Ċiniżi kienu jinvestu f’Hong Kong biex ikollhom kemm outlet għall-foreign exchange tagħhom kif ukoll mezz kif jaqilgħu l-foreign exchange earnings tagħhom, illum is-sitwazzjoni nqalbet bil-konsegwenza li ħafna industriji qed jitilqu minn Hong Kong biex jinvestu fin-nofsinhar taċ-Ċina.  Dan qed jagħmluh ukoll diversi azjendi ta’ Taiwan u, apparti minn hekk, ġej investiment ukoll minn diversi ċentri offshore, primarjament mill-Virgin Islands u l-Cayman Islands.   

Għal dak li huwa trading, l-aqwa trading partner ta’ Guanzhou f’dawn l-aħħar snin kienet l-Unjoni Ewropea.  Jien naħseb li f’dan is-sens Malta has already missed the bus għax għalkemm jien naf xi individwi Maltin li qegħdin iżuru dan ir-reġjun biex jistabbilixxu kummerċ, xorta mhux qed ikun hemm skambju kummerċjali qawwi biżżejjed.  Li qed isir bħalissa huwa limitat wisq u ma jidhirx li qed isir fuq livell strateġiku.   

Fl-aħħarnett nixtieq nirreferi għal-laqgħat li kellna ma’ l-IT company ta’ Lenovo.  Iż-żjara tagħna kkoinċidiet ukoll mal-fatt li dawn akkwistaw shareholding fil-kumpannija IBM.   Fl-inkontru li kellna mad-diriġenti ta' din il-kumpannija aħna ppruvajna ninkoraġġixxu li mhux biss ikun hemm alleanza strateġika ma’ Malta imma biex dawn jużaw lil Malta bħala hub possibbilment għall-penetrazzjoni tas-swieq fl-Afrika ta' Fuq, b’mod partikolari l-Libja, liema reġjun jidher li għadu virgin territory għan-naħa Ċiniża.    

  ONOR. EVARIST BARTOLO: Biex ma nirrepetix, nixtieq nagħmel biss ftit riflessjonijiet fuq il-possibbilta' li jikber in-numru ta’ studenti li jiġu jistudjaw Malta kemm f’dak li għandu x’jaqsam mal-lingwa Ingliża kif ukoll ma’ l-Universita’. 

Li jdejqek f'dan ir-rigward hu li dawn l-istudenti jiktbu lill-Universita’ u għalkemm jgħaddu tlieta jew erba’ ġimgħat lanqas jirċievu biċċa risposta mill-international office.  Lanqas biss għandhom l-etiquette li jweġbuhom!   Dan in-nuqqas kien esprimieh magħna anke ex-ambaxxatur li jaħdem ħafna u li għad għandu ħafna għal qalbu lil Malta.  Sadanittant jekk dawn l-istudenti ma jiġux Malta se jmorru x’imkien ieħor u dak ikun ifisser telf ta' kummerċ.  Anke jekk hemm il-problema tal-visas, jien ngħid li tkun ġennata li jkun hawn xi over-reaction min-naħa ta’ l-awtoritajiet li nħallu erba’ ħallelin u briganti, li qed jagħmlu l-flus minn dawn in-nies, ikissrulna l-ġid li jista’ joħroġ fir-relazzjonijiet tagħna maċ-Ċina.  It-traġedji li nisimgħu bihom jiġru f’ħafna postijiet oħra u allura jkun ħażin jekk nirreaġixxu għalihom billi nagħlqu l-bibien.  Jien smajt statement li allarmani - fis-sens li jekk hemm bżonn inwaqqfu l-visas kollha mic-Ċina.   Jekk nagħmlu hekk tkun ġennata!  Aħna għandna naqbdu lil min qed jisraq u lil min hu brigant imma mhux inwaqqfu ċ-ċans li nkomplu niżviluppaw ir-relazzjonijiet ta' bejn Malta u ċ-Ċina.

Hemmhekk qalulna wkoll li jekk se jsir promotion kummerċjali kemm għall-istudenti kif ukoll fit-turiżmu rridu naħdmu mal-provinċji.  F’dan il-każ żgur irid isir xogħol mall-provinċja ta’ Guanzhou għax din hija l-iktar provinċja avvanzata fit-territorju Ċiniż.   Jien inħsadt meta qalulna li fis-sena li għaddiet ġew biss 70 turist miċ-Ċina, meta aħna niftaħru li ffirmajna l-approved destination status fl-2001.  Diġa għaddew erba’ snin minn dan il-ftehim, imma pajjiżi oħra baqgħu jaħdmu, għax hawnhekk biżżejjed infakkar li sa’ l-aħħar ta’ din is-sena 800,000 turist miċ-Ċina se jkunu żaru Pariġi u s-sena d-dieħla dan in-numru mistenni jitla’ għal miljun turist.  Aħna minn dan kollu ma qed nieħdu xejn u, fil-fehma tiegħi, hawnhekk qed nitilfu ħafna ġid.

L-aħħar kumment li nixtieq nagħmel hu li jidher ċar li r-rieda tajba li ċ-Ċiniżi kellhom lejn Malta għall-fatt li aħna konna stabbilejna r-relazzjonijiet magħhom fl-1972 għadha hemm.  Pero' ħafna minn dawk li ltqajna magħhom kellhom ‘il fuq minn 65 sena, liema ġenerazzjoni qed tispiċċa.  Dan ifisser li rridu nibnu relazzjonijiet diplomatiċi u anke kummerċjali mal-ġenerazzjonijiet li qed jilħqu.  Per eżempju, meta ltqajna ma' nies tal-kumpannija Lenovo - li kellhom xi 40 sena - qalulna kumment sabiħ li bqajt niftakru: 

“It is nice to have friends who come to visit us from afar.”  

Jien naħseb li fiċ-Cina qed nitilfu opportunitajiet importanti.   

THE CHAIRMAN:  Grazzi. Nistieden issa lill-Onor. Joe Debono Grech li attenda l-Kunsill ta' l-Ewropa għal-laqgħa tas-Social, Health and Family Affairs Committee li saret f’Firenze fil-11 ta’ Marzu u żewġ laqgħat tal-Committee on Culture, Science and Education u tal-Committee on Honouring of Obligations and Commitments by Member States li saru f’Pariġi fis-16 u s-17 ta’ Marzu 2005.
Preżentazzjoni mill-Onor. Joe Debono Grech dwar laqgħat tal-kunsill ta’ l-ewropa

  ONOR. JOE DEBONO GRECH:  Mr. Chairman, li rrid ngħid hu li f’dawn il-kumitati tqajmu vilment il-kwestjoni ta’ l-immigranti u l-klandestini.  Dawn qegħdin isostnu - speċjalment min-naħa tat-Taljani u min-naħa ta’ l-Olandiżi - li hija crime li lil dawn inżommuhom magħluqin.  Jien dejjem ngħid - anke meta kien hemm sieħbi l-Onor. Michael Asciak - li aħna pajjiż żgħir u ma nistgħux inħalluhom liberi.  Jiena għedtilhom li aħna la għandna t-territorju ta’ l-Italja, la ta’ l-Olanda u lanqas tal-Ġermanja.  Dawn mingħalihom li aħna qed nibagħtuhomlhom f’pajjiżhom u jien għedtilhom li dan m’hu veru xejn għax il-verita’ hi li meta dawn jinżlu Malta jaħsbu li jkunu waslu l-Italja u ħadd minnhom ma jkun irid joqgħod Malta.  Jien għedtilhom ukoll li kieku lil madwar 1,000 immigrant li għandna nħalluhom liberi kieku f’qasir żmien dawn kollha jiġu għandhom għax ħadd minnhom ma jrid joqgħod Malta.  Dawn kollha jridu jmorru l-Italja għax min jittrasportahom iwegħedhom li d-destinazzjoni tagħhom hija l-Italja.  Din hija xi ħaġa li qal l-Onor. Evarist Bartolo.  Dejjem aħna neħlu!  Niftakar li anke meta konna jien u l-ħabib tiegħi is-Sur John Vella, ex-Membru Parlamentari, fil-Kunsill ta' l-Ewropa kienu waħħlu fina fil-kwestjoni ta’ l-Erika.  Jien nista’ ngħid li l-ħames membri li aħna fil-Kunsill ta’ l-Ewropa dejjem niddefendu lil Malta f'dawn l-affarijiet.  

Fuq il-monitoring committee, l-iktar kwestjonijiet li ġew diskussi kienu dwar il-kwestjonijiet li għandhom ir-Russja rigward il-fruntieri tagħhom, u l-kwestjonijet tar-Rumanija u tal-Bulgarija.  Tista’ tgħid li l-monitoring li qed isir huwa kollu fuq hekk.   F’ħafna minn dawn il-laqgħat li mort nqraw ir-rapporti biex imbagħad dawn iressquhom f’April u f’Ġunju.  Kien hemm ukoll ħafna rapporti oħra li se jmorru kollha quddiem il-plenarja f’Settembru. 

Aħna, bħala Malta, nħtarna wieħed mis-sitta fil-monitoring committee biex naraw il-kwestjonijiet tal-Bulgarija, tar-Rumanija u tar-Russja. Ir-Russi qed jgħidu li huma qed jimxu mat-trattati tal-Kunsill ta’ l-Ewropa mentri t-Taljani qed igħidu li dan mhux veru.  Lil dawn diġa’ kienu neħħewlhom il-vot u reġgħu tawhulhom minħabba l-flus, għax kieku ma kenux jerġgħu jagħtuhulhom.  Il-pajjiżi li kienu dipendenti mir-Russja kollha tkellmu vilment kontra r-Russja.  Pero' t-Taljani u l-Inglżi qed isostnu li r-Russja għandha dritt tieħu dik l-azzjoni minħabba t-terroriżmu. Dawn dejjem isibu l-iskuża tat-terroriżmu imma jien ma naħsibx li dan huwa minnu.   

Ħaġa li għaġġbitni fil-monitoring committee kienet li se jagħmlu monitoring ta’ Monaco.  Jien ma nafx għalfejn se jagħmlu dan għax dawn huma demokratiċi pero' xorta waħda għamlu delegazzjoni ta’ erbgħa biex jagħmlu monitoring hemm minħabba l-money laundering u l-kwestjoni tal-mafja Russa u anke minħabba l-kompożizzjoni tal-parlament. Dawn iddiskutew ir-rapporti pero' reġgħu bagħtu kollox fi ħdan is-sotto kumitati biex jaħtru rapporteurs oħra peress li kien hemm rapporteurs li ma kenux ġew eletti.  Fil-fatt ħatru rapporteurs ġodda biex jerġgħu jaraw dawn ir-rapporti li ħafna minnhom se jitressqu f’Settembru.  Se jsir f’Settembru minħabba li f’ċerti pajjiżi se jkun hemm l-elezzjonijiet.   

Rigward l-aġenda l-oħra kien hemm diskussjoni fuq l-edukazzjoni.  Lord Russell Jonson semma' l-kwestjoni tal-Kurdi u fil-fatt se jibagħtu delegazzjoni fil-Kurdistan, jiġifieri ġo l-Iraq, għax kienu rċevew rapporti mill-Kurdistan fejn kien intqal li dak kollu li qed jgħidu l-Amerikani u l-Ingliżi m’hu veru xejn.  Qed jingħad li hemmhekk hemm ħafna kwestjonijiet ta’ human rights u allura dawn se jerġgħu jmorru biex jaraw kif inhi s-sitwazzjoni.  Ħafna minn dawn ir-rapporti se jitressqu f’April li ġej.   

Jien nixtieq ngħid ukoll li l-membri tad-delegazzjoni tagħna jattendu regolarment għal-laqgħat li jkollhom anke meta dawn ikunu ġo Strasbourg.  Minkejja l-limitazzjonijiet kollha li għandna aħna qed nagħmlu ħafna xogħol.  Nixtieq ngħid ukoll li bejn il-membri tad-delegazzjoni teżisti koperazzjoni sħiħa speċjalment dwar il-mod kif nitqassmu fid-diversi kumitati.  Grazzi.  

  THE CHAIRMAN: Grazzi ħafna, Onor. Debono Grech.  Ma jidhirx li hemm iktar kummenti u allura il-Kumitat qed jiġi aġġornat.  

Fit-8.00 p.m il-Kumitat aġġorna għal nhar it-Tlieta, 12 ta’ April 2005 fis-7.00 p.m.

